
			Forord

			Hans Seland (1867–1949) var i si tid ein kjend forteljar, forfattar, lokalhistorikar og samfunnsdebattant. Han blei fødd på garden Seland i Nes ved Flekkefjord. Kulturlaget Seland feirar mannen og verket ved å gi ut ei bok med forteljingar frå tre av barnebøkene hans. 

			Laget tilbyr boka i digital form til grunnskolar på Sørvestlandet og vidare så langt interessa rekk, slik at barn i dag kan møta bygdelivet på slutten av 1800-talet, presentert gjennom Selands levande tekstar. 

			Denne boka inneheld det meste av Prinsesse Gullsko og systrene hennar, Hans Selands viktigaste barnebok. I tillegg inneheld boka kortare utdrag frå Dagros og andre dyr og Ivar den spake. 



			Prinsesse Gullsko og systrene hennar kom ut på Alb. Cammermeyers Forlag i 1901. Nye utgåver kom på Olaf Norlis Forlag i 1927 og på Noregs Boklag i 1967. Ilon Wikland illustrerte ei svensk utgåve på forlaget Gleerups i 1962 og den norske boka i 1967. Kunstnaren har godkjent bruk av nokre teikningar i denne boka.

			Dagros og andre dyr blei publisert av Olaf Norlis Forlag i 1907 og i 1924. Adolph Tidemands bilde Ku med horn er henta i 2019 frå det opne digitale arkivet til Nasjonalmuseet for kunst, arkitektur og design.

			Ivar den Spake blei publisert av Olaf Norlis forlag i 1916 og i 1939. Teikninga av Ivar, signert IK–39, illustrerte utgåva som kom ut dette året.

			Omslagsbildet er måla av tyske Frida Hoeck Rusti (1861–1963). Ho gifta seg med den norske målaren Olav Rusti i 1893, og paret budde for det meste i Bergen. Olav og Frida besøkte Seland mange gonger og måla bilde med motiv frå garden. På bildet ser vi Hans Seland og døtrene Målfrid og Solveig. Bildet minner om ei eventyrstund i Prinsesse Gullsko og systrene hennar. Hermund Seland eig bildet.



			Vi takkar Svein Slettan, førsteamanuensis i nordisk litteratur ved Universitetet i Agder, for at han har valt ut forteljingane og omsett dei til moderne nynorsk. 

			Takk og til Vest-Agder fylkeskommune som støtta publiseringa økonomisk.

			Prinsesse Gullsko og søstrene hennes

			Det var ein gong ei lita jente som heitte Astrid. Ho var fire år og hadde ei søster som var to. Ho heitte Valborg. Dei var glade i kvarandre og kunne leika i hop så det var moro å sjå. Men av og til slost dei, og så gret dei, og så klaga dei på kvarandre til mor og far. Men dei blei snart venner igjen.

			«Kven av dykk er mi jente?» spurde mor deira. 

			«Eg! Sa Astrid.

			«Eg òg!» sa Valborg.

			«Men då får visst ikkje pappa noka jente, han,» sa mor.

			«Eg er både di og pappa si jente,» sa Astrid.

			«Eg òg!» sa Valborg.

			Valborg sovna med det same mor hennes fekk henne i seng om kveldane. Ho kava så om dagen at ho blei så trøytt. Men Astrid låg vaken og prata ei lang stund. Då ville ho høyra eventyr. 

			Ho var så nysgjerrig på eventyr.

			Men det om Bukkane Bruse, det lika ho ikkje. Det var så nifst med dette fæle store stygge trollet som låg og lurte under brua. 

			«Fortel om Ferlomfin,» sa Astrid.

			Men far hennes ville heller synga for henne, så ho kunne sovna fortare. «Og det eventyret om Ferlomfin har du høyrt så mange gonger,» sa han. 

			«Så skal du synga om Pål sine høner,» sa Astrid. «Og så om Dei gamle fjella!»

			Dei songane likte ho best. 

			Om vinteren, når det var styggevêr, og far deira var i huset, ville jentene at han skulle leika med dei. Av og til skulle han krypa på golvet og vera hest. Då rei Astrid på ryggen hans, og Valborg leidde han etter øyra. Det var moro. 

			Og av og til sat begge jentene på knea hans, den eine bak den andre, og rei til framande land. Å hei, kor hesten trava i veg! Då var dei rundt heile verda til alle dei kjende og såg etter korleis dei levde. Og onkel i Amerika og tante i byen spurde om det var dei jentene som var ute og reiste. «Korleis har dei det heime?» spurde dei. «Takk, godt! Vi skulle helsa så mykje.» «Vil de ikkje setta dykk ved bordet og få litt mat?» «Takk, men vi har ikkje tid i dag, vi skal langt!» Og «hypp, hypp, hesten, vil du gå!» – der dansar dei av garde igjen så spruten står etter hestehovane. 

			Ein gong bråstoppa hesten og sa at han ikkje visste kor dei var. «Kva trur du?», spurde Astrid. «Nei, eg veit ikkje. Vi er ved eit stort langt vatn, og så ser eg ein bjørn som kjem tassande.» «Vil han ta oss?» «Eg er mest redd for det!» – «Eg er redd! Sa Astrid. «’Edd eg òg! sa Valborg. «Pøh, nå hoppar hesten tvers over heile vatnet med dykk!» sa pappa. Og hopp! – der var dei på den andre sida. «Nå kan bjørnen stå der med lang nase!»

			«Skulle det ikkje vera fint å ha eit lite barn til i huset?» spurde far deira ein dag.

			«Ja, men helst to!» meinte Astrid. «Så kunne eg og Valborg eige kvart sitt. – Mamma, vil du skrive to barn på handlelista når pappa går til byen?»

			«Pappa har visst nok med å slepa heim eitt,» trudde mor.

			«Så kunne han kanskje få eitt seinare?» sa Astrid.

			«Ja, kan henda det, du!» sa far.

			Så var det ein morgon, då låg det ei ørlita jente i mamma sin arm. Ho hadde ikkje tenner og mest ikkje hår, men det såg ut til at søstrene likte ho likevel. Dei ville stadig ha ho i fanget, men mamma sa ho måtte veksa noko først og bli sterkare, endå tålte ho for lite. «Sjå bare kor ørsmå fingrar ho har,» sa ho. 

			«Å nei, å nei, kor små dei var!» sa Astrid. «Nei, kor ’må dei var!» sa Valborg òg.

			Det kom så mange framande damer til mamma dei dagane og ville sjå veslebarnet. Og alle hadde god mat med. Helst risgraut. «Det kan henda du hadde likt betre noko anna, men eg visste ikkje kva eg skulle finna på,» sa Sigrid nabokone. «Ja, ertesuppe hadde vore betre!» sa Astrid. Då måtte mamma le. 

			Astrid ville at mor skulle stå opp når det kom framande, og ikkje ligga og dovna seg midt på lyse dagen. Men bestemor og pappa sa ho var trøytt og trong å kvila seg. Det kunne vera måte på kviling òg, syntest Astrid. 

			Mamma måtte inn frå den andre stua ein dag og sjå kva det var Astrid streva så hardt med. Valborg skulle legga seg i senga med dokka i armen, og så ville Astrid komma med mat til henne. «Du må ligga still, slik som mamma gjorde,» sa Astrid. Ho skunda seg ut i kjøkkenet, fann seg ei korg og kom inn igjen. «God dag, Valborg, har du fått ei jente? Kor stor ho er! Eg tok med meg eit fat med risgraut, eg veit ikkje om du likar det?»

			«Nei!» sa Valborg og gjekk ut av senga. 

			«Du må ligga still og seie: Takk, du skulle ikkje hatt bry med det.»

			«Nei!» sa Valborg.

			Så skjelte Astrid, og Valborg skreik. Mamma måtte inn og roa dei. 

			«Eg vil aldri meir leika med Valborg,» sa Astrid. «For ho vil ikkje gjera som eg seier.»

			«Koss er det med deg?» spurde mor. «Høyrer du alltid etter når mamma seier noko til deg? Kan du då venta at ho som er lita skal høyra på deg?»

			Dét var ikkje så lett å svara på, men det var ikkje så lett å vera Astrid alltid heller. 

			Sat ho på golvet og bygde seg fine hus av trefliser, så visste du ikkje ordet av det før Valborg kom og reiv det ned. Og ikkje måtte ho slå, for Valborg var så lita, og ikkje måtte ho skrika, for det var ho for stor til. Du kunne ikkje vita di arme råd. Men då hende det at pappa tok storejenta si på fanget og gav seg til å fortelja for henne.

			Det var eit nytt eventyr om ei lita jente på Astrid sin alder. Ho rusla av garde på eiga hand og ville finna far sin på slåttevollen. Men så tok ho ein galen veg. Og så gjekk ho lenger og lenger av stad. Ho grét litt òg, for ho var så redd. Så kom det ei framand kone og spurde kva ho grét for. Jo, for ho kunne ikkje finna far sin og ikkje finna heim igjen. «Nå skal eg følga deg heim,» sa den snille framande kona. Ho hadde vore i byen og hadde sukker i lomma. Det gav ho den vesle jenta så ho ikkje skulle gråta meir.

			Du må tru far og mor til den vesle jenta blei glade då framandkona kom leiande med henne,» fortalde far. 

			«Kva heitte den vesle jenta?» spurde Astrid.

			«Ho heitte, ho heitte – så mykje som – prinsesse Gullsko,» sa far. Og ho hadde to søstrer som var mindre, ei som dei kalte «Smørblomsten», for ho var så fæl ein smørgris, og ei lita jente som dei kalla «Tyttebæret», for ho var så rund og raud og lubben og god.»

			«Fortel meir om prinsesse Gullsko!» bad Astrid. 

			«I morgon skal du få høyra meir om henne,» lova far.









			PÅ ISEN

			Først skal vi høyra om ein fastelavns-søndag, då isen låg på vatnet. Pappa hadde vore i kyrkja, og så hadde han ete og kvilt ei stund. 

			Så sa han til kona si: 

			«Bli med, så skal vi gå på skøyter!»

			Mamma lo litt. «Kven skal passa på barna?» spurde ho.

			«Vi tek dei med,» sa han. 

			«Dei frys!» sa ho.

			«Pøh,» sa pappa. «Vi kler godt på dei, så frys dei ikkje. Sola skin, og det blæs ikkje. Dei skal sitta på kjelken, så dreg eg dei. Det blir moro for dei!»

			«Tør vi?» sa mamma. Ho hadde nok lyst. 

			«Tenk tør!»

			«Men eg har gløymt å gå på skøyter,» sa ho. 

			«Så lærer du det om igjen. Eller så får du òg sitta på kjelken. Bare skund deg, du!»

			Mamma lo og drog store sokkar utanpå støvlane til barna. Knytte varme plagg kring hals og hovud og pakka ungane inn så dei såg ut som store nøste. Pappa tok eit par på ryggen, og mamma eitt. Så labba dei av garde.

			Pappa fekk først på seg sine skøyter, så gjekk han ein runde på isen, så kom han hit og hjelpte mamma. Så sette han barna på kjelken, den største bak, den mellomste i midten, og Tyttebæret fremst. «Nå må de halda dykk godt fast!» sa han. 

			Og så skøyta han i veg. Å, hei, kor fort det gjekk! Mamma følgde på sida. 

			«Kven var det som sa ho hadde gløymt å gå på skøyter?» spurde pappa. 

			Men mamma lot som ho ikkje høyrde. «Var det moro, barna mine?» spurde ho. 

			«Å, ja!» sa dei.

			«Skal vi ikkje snart gå heim att?»

			«Høh! Nå heim;» sa Gullsko. «Skal vi vel, søster?»

			«Nei,» sa Smørblomsten.

			«Ve’a lenge!» sa Tyttebæret. 

			«Frys de ikkje?»

			«Nei!»

			«Hald fast, då,» sa far deira, og så fór dei av stad att, endå fortare.

			Gullsko såg på isen ved sida av kjelken. Ho syntest han rant forbi dei liksom ein stor bekk. Ho blei redd og skreik.

			Far kasta seg rundt og såg på henne. «Kva er det, Gullsko?»

			«Isen renn!»

			«Nei, det er vi som går så fort, så verkar det slik.»

			Han sleppte kjelken og begynte å gjera kunstar. Gjekk baklengs og sveiv rundt. Barna lo. Men plutseleg tok han kona si med begge hendene og fór av garde med henne, langt, langt bortover isen. Barna ropte og skreik at dei skulle komma tilbake. Så begynte dei å gråte. Då foreldra kom tilbake, tuta dei i vilden sky alle tre.

			«Kva græt de for?» spurde far. 

			Ingen svara. Dei bare hiksta og grét.

			«Trudde de vi ville reisa ifrå dykk?»

			«Ja-a!» sutra dei. 

			«Hysj!» sa mamma. «Det skulle tatt seg ut å reisa ifrå tre søte gullebarn midt på kalde isen. Kva skulle då mamma og pappa gjort, når dei ikkje hadde jentene sine? Det var bare pappa, den galningen som kom på noko ...»

			«Kva var det han kom på?»

			«Ein gong for lenge sidan gjekk vi på skøyter her på isen. Så spurde han ...»

			«Kva spurde han om?»

			«Eg trur mest det var om eg ville vera kona hans.»

			«Pøh!» sa Gullsko. «Det visste han!»

			«Ja, eg gjorde det,» sa pappa. «Men eg måtte liksom spørja likevel, ser du.»

			«De skal gå på skøyter med oss!» sa Gullsko. 

			«Visst skal vi det,» sa pappa. «Bare hald fast!» Og i veg bar det. 

			«Skal vi sjå om kjelken kan gå av seg sjølv!» spurde han og sleppte bandet. 

			Jo, kjelken gjekk av seg sjølv eit langt stykke. 

			«Var ikkje det rart?» spurde mamma.

			«Jo,» sa barna. 

			«Skal vi prøva ein gong til om han vil gå av seg sjølv?»

			«Ja.»

			Pappa drog ei stund. Så sleppte han bandet igjen, og kjelken suste bortover isen.

			«Synest de ikkje det er ein rar kjelke?» spurde far. 

			Barna lo. Dei skjønte nok at kjelken sklei fordi far hadde gitt han fart. 

			Då dei kom heim igjen til stranda og hadde tatt av seg skøytene, sa mamma at ho ikkje orka å gå. 

			«Jo, det kan du!» sa Gullsko.

			«Ja, eg kan, sa mamma. Men eg er så stiv og støl i beina. Eg kan ikkje bera deg, men eg skal leia deg i handa. 

			«Ber meg!», sutra Gullsko.

			«Store jenta,» sa pappa, «du klarer å gå!» Sjølv hadde han dei to minste på ryggen. 

			«Har de hatt det fint?» spurde mamma. 

			Gullsko svarte ikkje, men ho slo armane rundt halsen til mamma, og gav henne ein klem. 

			«Når du blir stor,» sa mamma, «så skal du få mine skøyter og læra deg å gå på skøyter sjølv.»

			«Og så skal eg dra Smørblomsten og Tyttebæret på kjelken!» sa Gullsko. 

			«Ja, det kan du!» sa mamma. 








			NÅR MAMMA HAR DET TRAVELT

			Ein dag var småjentene så strevsame. 

			Mor deira vaska klede i kjøkkenet, og barna skulle vera inne. Men stadig kom dei og ville plaska i balja. Mor visste ikkje si arme råd. 

			«Du som er så stor,» sa ho til prinsesse Gullsko, «kan ikkje du finna på noko anna som de kan leike med?»

			«Ne-hei!» sa Gullsko.

			«Kan de ikkje gå rundt ein stol og synga julesongar?»

			«Det er ikkje jul nå!»

			«Så kan du læra Smørblomsten å lesa?»

			«Ja, det skal eg. Kom, søster!»

			Ho fann fram boka si og viste fram bokstavane. 

			«Den heiter a. Kan du seia det?»

			«A,» sa Smørblomsten.



			
				[image: ]
			

		


			«B,» sa Gullsko.

			«B,» sa Smørblomsten. 

			«Og den heiter d».

			«D, e, f, g.»

			«Nei, bare d!»

			«K, m, o, p, l.»

			«Nei, dér er k, og her er o, og dér er p, og dér er l. Kor er nå a-en?»

			«Dér,» sa Smørblomsten.

			«Nei! eg viste deg han i stad! Denne heiter u. Dér er a! Kor er nå b?»

			«Dér!»

			«Nei! Du er galen! Dette er s. Sjå nå nøye på han og sei s!»

			«S.»

			«Ja. men kor er nå a?»

			«Dér!»

			«Nå har eg sagt deg så mange gonger kor han er. Nå vil eg ikkje visa deg meir. Mamma! Mamma!»

			«Kva er det?»

			«Smørblomsten lærer aldri å lesa!»

			«Du må ikkje gi deg så snart!»

			«Jo, nå har eg streva med henne så lenge, så lenge. Men ho lærer aldri, aldri!»

			«Så får du finna på noko anna, då. Kan du ikkje låna henne tavla di?»

			«Nei, den kostar mange pengar, og ho slår henne bare sund.»

			«Ja, men hvis du ser godt etter henne?»

			«Nei, ho får henne ikkje!»

			«Du er ikkje snill i dag, Gullsko!»

			«Eg skal vere snill, mamma, dersom ...»

			«Kva då?»

			«Dersom vi kan få ei brødskive og ei skei med syltetøy? Så skal vi vera liksom framande og laga selskap? Søte mamma!»

			«De får vel få det då, så eg får fred for dykk!» sa mamma og henta det. 

			«Ein bordkniv òg!» sa Gullsko. 

			«Nå då!» sa mamma. Ho gjekk ut til sitt igjen. 

			Gullsko skar brødskiva i små terningar og la dei på eit papir. «Nå må du og Tyttebæret gå bort til døra og banka på,» sa ho til Smørblomsten. «Gå nå!»

			Smørblomsten gjekk.

			«Bank på!» sa Gullsko.

			Søstrene banka på.

			«Kom inn! sa Gullsko. «Nei, er det framande koner som er ute og går i godvêret? Kom og sett dykk ved bordet! Eg har så lite godt å gi dykk, dessverre, men koss har de det heime? Har barna det bra? Du må svare ’ja, takk’!»

			«Ja, takk,» sa Smørblomsten. 

			«Kor mange barn har du nå?» spurde Gullsko.

			«Tolv, fjorten og tjue.»

			«Er det den største du har med deg?»

			«Ja.»

			«Det er eit strev med så mange. Ja, kom og et, då, før maten blir kald.» Ho gjekk bort til omnen og fann eit par trefliser. «Eg hadde nok gløymt skeier!» Så kraup ho under senga og fann fram eit heilt fang med sko. «Sjå her er mine barn. Dei er så lite vande med framandfolk; så gøymer dei seg bort når dei høyrer nokon!»

			Mamma måtte setta døra på gløtt, så ho kunne kikka inn og høyra kva dei sa.

			Ho måtte streva med vasken medan ho hadde hendene frie, men ho lo likevel. Dei var nok brysame, barna, stundom, men dei var nå nokre englar likevel, tenkte ho.

			«Var maten god?» spurde Gullsko. «De må ikkje eta opp alt, for nå vil eg snart vera framandkone, og då må det vera igjen noko til meg også. Og så skal vi gå rundt eit juletre med alle barna våre. Det synest dei er moro, dei små...»








			Å SÅ GULRØTER

			Jentene var i storesenga. Mor hadde gitt dei tavle og kritt å leika med mens ho var i fjøset, og sagt at dei skulle vera snille og stille. 

			Men plutseleg blei det så mykje skrål og skrik inni stua at mor måtte inn og sjå kva det var. 

			«Det er Smørblomsten!» sa Gullsko. «Eg hadde teikna ein nydeleg gris på tavla, og så spør ho: ’Er det ein rokk?’ Då blei eg så sinna på henne.»

			«Du slo henne vel ikkje?»

			«Nei, mest ingen ting. Bare litt på kinnet. Men ho drog meg i håret...»

			«Eg trur ikkje du er mi jente i dag?» sa mamma. «Smørblomsten er lita, ho, og det er ikkje så greitt alltid å skilla grisar og rokkar frå kvarandre. Og så slår du henne fordi ho ikkje veit så mykje. Det er ikkje bra. Men om de kan vera greie til eg er ferdig i fjøset, skal de få vera med meg og far ut i hagen og så gulrøter om ei stund. Han var ute lenge før de vakna, og nå har han alt spadd opp ei stor gulrotseng1.» 

			Men då blei det liv. «Kle på meg, kle på meg!» ropte Gullsko. «Kle på meg, kle på meg!» ropte Smørblomsten. «På meg!» sa Tyttebæret òg, med den søte vesle munnen sin. 

			Ja, når eg er ferdig i fjøset!» sa mor. 

			Han far harva2 gulrotsenga og la ikkje merke til nokon ting 

			før alle tre ungane sto i vindauget og gaula. Dei sto i bare underkjolen og nattrøya, og ropte og lo. «God morgon, god morgon, god morgon, pappa!» Vips! der kom dei pilande ut døra. «Eg trur jentene er på styr!» skreik han far og jagde dei inn igjen. 

			Men han måtte visst le, han også. 

			Då dei var kledde, kom dei stormande igjen. Dei stoppa ikkje før dei sto midt i gulrotsenga, som han far hadde raka så fin og jamn. Nå hadde dei trødd djupe holer i molda. Det såg ikkje bra ut.  

			Men då morska han far seg. «Vil de komme dykk av vegen straks!»

			«Mamma har gitt oss lov!» sa ungane.

			«Ho har ikkje gitt dykk lov til å øydelegga gulrotsenga! Kor skal vi nå så gulrøter?»

			Ja, det visste ikkje barna. 

			Men så tok far riva og jamna gulrotsenga ein gong til. Og så kom ho mor med frø. Barna ville vera med og så, og far laga ei lita gulrotseng til dei i hjørnet. Der fekk dei lov til å rota som dei ville. Då likte dei seg. 

			Far laga nokre lange, djupe streker i jorda med kanten av riva, og så hjelpte foreldra kvarandre med å så frø nedi der. Barna lånte riva straks far hadde brukt henne, og så gjorde dei som dei sådde. 

			«Kva skal vekse opp på dykkar seng?» spurde mor. 

			«Noko av kvart slag,» sa prinsesse Gullsko. 

			«Kom, skal de få nokre frø av oss!»

			Dei kom med hendene alle tre. 

			«Men så må de ikkje grava dei for djupt under. Då gror dei ikkje!» sa mor.

			Nei, dei skulle ikkje setta dei for djupt.

			«Har de det fint?» spurde mor, ho såg bort til dei.

			«Ja!» sa barna.

			«Kjem det snart gulrøter her?» spurde Gullsko. 

			«Ikkje før i haust. Ei stund før snøen kjem.»

			«Ikkje før?» sa barna. Dei syntest nok dette var lenge å venta. 

			Men mor sa at hausten kom snart. «I sommar er det så mykje som blir fint, så vi merkar mest ikkje at det snart blir haust igjen. Men nå er det våren, og vi finn kvitveis, og fuglane kjem igjen frå dei varme landa. Så slår vi graset, og så får de hoppa i høyet i løa.»

			«Ja, det blir moro!» sa Gullsko. Og så fortalde ho til småsøstrene kor fint dei skulle få det. 

			«Og nå skal vi setta potetar og så korn,» sa mor. «Og far kan snart laga seljefløyte til dykk. Og skogen blir grøn igjen. Og kyrne kan komma ut på beite.»

			«Ja, eg veit det,» sa Gullsko. «Vi skal vera med mamma når ho går og mjølkar, skal vi ikkje vel, Smørblomsten?»

			Dei prata om så mangt og gledde seg til varmen og dei lange dagane. 

			Utpå dagen skulle mor sjå etter storejenta si. Ho hadde ikkje vore inne på ei stund. Då sto Gullsko på haugen og ropte: «Fuglen, kom snart ifrå dei varme landa!» 








			VÅR OG FUGLESONG

			Det var ein blank søndagsmorgon om våren. Gullsko var vaska og håret fletta, pappa hadde barbert seg og tatt på ei rein kvit skjorte. 

			«Vil du vera med, vi skal gå ut?» spurde pappa. 

			«Ja,» sa Gullsko. «Kor skal vi gå då?»

			«Ut og sjå om graset gror godt, og om vi får mange eple i haust. Og så skal vi høyra kva det er fuglane syng om,» sa han. «Du får sitta på ryggen, for graset er vått. Vil du?» spurde han. 

			Ja, det var klart ho ville.

			Først fór dei rundt og såg på engene. Pappa måtte sleppa henne ned av og til, for når ho såg ein blomst som var svært fin, ville ho absolutt plukka han. Mamma skulle setta dei i glaset sitt, sa ho. Ho visste kva blomstrane heitte, det hadde ho lært før. Ho visste kva som var kløver og tiriltunge og smelle og smørblomst og ryllik, og mange andre visste ho òg namn på. 

			Så sette dei seg i ei li og skulle høyra kva fuglen sa.

			«Kva synest du han seier?» spurde far.

			«Pi-pi-pippipp, seier han», svarte Gullsko. 

			«Ja,» sa far. «Men først seier han god dag til deg. Høyr: «Prinsesse Gullsko, prinsesse Gullsko, prinsesse Gullsko! God dag, god dag, god dag! – Høyrer du det?»

			«Ja,» sa Gullsko. 

			«Skal vi heim til mor og få oss mat?» spurde pappa. «Ja, kom,» sa Gullsko. Mens dei gjekk flaug det brått ein fugl opp frå bakken rett ved føtene deira. Pappa bøygde seg ned. «Her skal du få sjå eit fuglereir,» sa han. «Det har den vesle fuglen vi såg laga med nebbet sitt av strå og hår og ull og mose. Så har han lagt egga sine i det. Kor fine dei er – med brune prikkar på. Av dei kjem det små fugleungar, om ei stund. Han har gøymt reiret sitt godt, har han ikkje vel? For nokre dyr er så fæle til å ta egg og fugleungar. Men nå skal vi gå, for elles trur fuglen at vi òg er farlege.» 

			«Pappa, var det den fuglen som sa god dag til meg i stad?»

			«Nei, det var ein som heitte måltrosten. Han har reiret sitt høgt oppi tretoppane.» 

			«Der finn nok ikkje katten det,» lo Gullsko. 

			Ein gong sidan, då dei var der i lia, var dei borte og såg til reiret igjen. Då låg det fem små nakne fugleungar i det, med gule gapande nebb. 

			«Dei ser så lite ennå,» sa pappa, «men dei høyrde noko som tusla då vi kom, og så tenkte dei at det var ein som kom med mat til dei. Du må tru dei er nokre stor-etarar! Pappaen og mammaen deira flyg alt dei orkar for å finna mat nok til alle dei svoltne ungane sine. – Kva dei ét? Fluger og mygg og makkar og alt slikt smått som flyg og kryp i skogane. Dei synest det er betre enn både sukker og rosinkake.»

			«Det var rart!» sa Gullsko.

			«Ja, det kan du seia,» sa far.

			«Er det derfor fuglane ikkje syng i dag, for dei har så mykje å gjera?» spurte jenta.

			«Ja, just derfor er det,» sa far. «Nå syng dei bare seint om kveldane. 

			«Nå syng dei nok bare når dei skal ha barna sine til å sova,» sa Gullsko.  








			GULLSKO PASSAR BARN

			Mamma hadde det travelt inne ein dag, og så spurde ho Gullsko om ikkje ho kunne ta søstrene sine med seg ut og finna på noko moro. 

			«Får vi gå langt?» spurde Gullsko. 

			«Kor du vil, når du bare ser godt etter dei,» sa mor. 

			«Ja-a!» sa Gullsko. «Det er klart.» «Kom då, barn!» sa ho. «Så skal vi reisa til Amerika.» Ho lo godt til mor si og drog av stad med dei to søstrene sine. 

			Ho visste ikkje kor ho skulle ta vegen, men det var mest det same kor dei drog. Så rusla dei like godt bortover i liene. Under ein eikebusk sette ho seg til og laga band av store lauvblad til søstrene. Dei syntest det var moro å bli så pynta og fine og var stille og snille. 

			Nei, der begynte Tyttebæret å skrika at ho ville heim igjen til mamma. 

			«Pøh! nå til mamma?» sa storesøster. «Nå skal vi leita etter blåbær!»

			Dei begynte å leita. Det var i tidlegaste laget. Men jo, oppe i ein solbakke der var nokre få som var mest mogne. «Skal vi træ dei på strå og ta dei med heim, så mamma får sjå kva vi har funne?» sa Gullsko.

			«Ja,» sa dei andre. Men dei bare putta i munnen likevel. 

			«Nå har eg snart eit heilt strå fullt; kor mange har de?» spurde storesøster. 

			Men Smørblomsten lo bare og peika på den blå munnen sin. Og det samme gjorde den minste. 

			«Nå får de aldri noko strå å visa mamma!» sa Gullsko. «Her er ikkje fleire bær!»

			«Heim til mamma!» sutra Tyttebæret. 

			«Du er ei mammajente, du!» sa storesøster. 

			«Til mamma, til mamma!»

			Men storesøster visste at mamma ikkje ville ha dei heim så snart. Ho måtte finna på noko. 

			Først tenkte ho dei fekk gå ned til ein liten bekk som var der, og laga ein demning. Nei, så kom ho på at dei bare blei blaute, småjentene. Men dér fekk ho auge på ei lita sandgrop i bakken. «Kom, her skal vi laga åkrar!» sa ho. Det var noko dei kunne lika, det. Dei gløymde å ropa på mamma ei lang stund. 

			Når dei hadde gjort ferdig ein åker, braut dei kvistar av trea og sette i jorda. Det skulle vere eple- og pæretre. «Her skal det nok bli mange eple til hausten!» sa Gullsko og lo godt. «Mamma og pappa skal få, så mykje dei kan orke å eta,» sa ho. «Skal dei ikkje vel?» «Jo,» lovte dei andre. 

			«Til mamma!» begynte Tyttebæret å sutra igjen. Men storesøster sa at dei først måtte gjerda inn åkeren sin, elles kunne det komme framande ungar og øydelegga alt i hop. «Ja, det må vi,» sa Smørblomsten òg. Og dei til å bygga. Då dei var ferdige, skulle Gullsko sjå etter minstesøster. Hadde ikkje den lure ungen funne blåbærstrået og sat og naska i seg! Storesøster måtte le, så galt var det. «Nå får eg visa mamma munnen din, i staden for blåbærstrået,» sa ho. «Kom, då! Så får vi gå til mamma.»

			Men mamma likte nok best at dei var borte ei stund til, kom ho på. 

			«Vi får vaska oss først, likevel,» sa ho. «Mamma kunne bli redd når ho såg tre jenter som var så svarte!» Så gjekk ho til bekken med dei og tørka av dei med lommetørkleet sitt. 

			«Vil de vera snille og ikkje bløyta dykk ut, skal eg bygga ein stor demning,» sa ho. «Det kan de tru er moro.» Ja, dei lova, og ho til å bygga. Og vatnet steig. Men så kunne ikkje Gullsko styra med Tyttebæret lenger. Ho ville bare ned og plaska. 

			«Nå blir det moro!» sa Gullsko, og så slo ho opp demningen. Og hei, for ein bekk det blei! Då blei Tyttebæret glad igjen. 

			«Skal eg ein gong til?» spurde storesøster. 

			«Ja!» sa dei andre.

			Og så bygde ho demningen opp igjen. 

			Mamma sa til Gullsko då dei kom heim, at ho var svært god til å passe på småbarn. «Du er mest som ei vaksen barnevakt!» sa ho.








			GULLSKO ER MED OG FISKAR

			«Har du lyst til å vera med meg ut og fiska?» sa far til Gullsko ein kveld han kom frå arbeidet.  

			«Å ja!» sa Gullsko og klappa i hendene, så glad blei ho. 

			«Eg er redd ho frys i båten,» sa mor.

			«Nei, eg frys ikkje,» sa Gullsko.

			«Vi skal ta klede med og ha på henne,» sa far.

			«Eg òg vera med!» sutra Smørblomsten. 

			«Ve’e me’» sa Tyttebæret. 

			«Nei, de må vera med meg til sommarfjøset og mjølka kyrne,» sa mamma.

			Så gjorde Gullsko og far seg klar til å dra. Mor fann fram ei gammal kåpe som Gullsko skulle ha på seg i båten. 

			Ho fekk sitta bakarst. Far rodde nokre tak med årene til båten kom i høg fart. Så kasta han ut flugekrokane og dei lange fiskesnøra og festa dei i toppen på nokre små bjørkekvistar som sto på kvar side av båten. 

			«Får vi nå snart ein fisk?» spurde Gullsko. 

			«Når det begynner å vippa hardt i bjørkekvistane, då er det fisk på kroken,» sa far. 

			«Eg ønskjer at det snart kunne vippa,» sa Gullsko.

			«Vi får vera litt tolmodige,» sa far. 

			Han rodde, og Gullsko såg på kvisten, men fiskesnøra hang i ro.

			Det sat ein gauk oppi skogen og gol så veldig. Far fortalde eit gammalt eventyr om gauken. Han var menneske ein gong, ein gjetar som skulle passa på husdyra til eit stort troll. Så gjette han bort bjøllestuten. Då blei trollet så sinna at det skapte guten om til ein fugl, og det må han vera heilt til han finn igjen stuten. Nå dreg han rundt i alle skogane og kallar på denne stuten. «Kuss stut!» seier han. «Kuss stut!» «Kuss stut!» Men du må ikkje herma etter gauken, for då blør du i munnen. 

			«Er det sant?» spurde Gullsko. 

			Men far svarte ikkje. Han hadde reist seg og drog inn det eine snøret så fort han kunne. Gullsko visste ikkje kva ho skulle tru med det same, men vips, der slengde far ein sprell levande aure inn i båten. Då lo ho. 

			Og ikkje før var den første auren innanbords, så rykte det i det andre snøret, og Gullsko såg det først. «Det vippar!» sa ho. «Nå blir det spennande!» sa far og drog inn. «Er det ein der òg?» spurde Gullsko. «Ein liten ein,» svarte far. «Kor liten er han?» ville ho veta. «Her ser du han!» sa far og slengde fisken opp i båten. Då lo ho ein gong til. 

			Så fekk dei snøra ut igjen og rodde lenger bortover. 

			«Pappa, veit du kva eg spurde om ein gong vi rodde til kyrkje?» sa Gullsko.

			«Nei,» sa far. 

			«Eg sa: Er det skog under vatnet òg? For eg syntest eg såg nokre tre der, men dei sto den gale vegen.»

			«Det er når vatnet er stilt og blankt,» sa far. «Då ser du alt som er på jorda liksom i ein spegel,» sa han. 

			«Ja, eg veit det,» sa Gullsko. 

			«Korleis kan du veta det?» spurde far. 

			«Du sa det den gongen eg snakkar om. Har du gløymt det?»

			«Eg hugsar det nå,» sa far. 

			Dei fekk åtte aurar før dei slutta. Far trædde dei på eit band, og Gullsko bar dei. Ho var ikkje lite stolt då ho viste dei fram til mor!

			«Var det fint å vera med og fiske?» spurde mor.

			«Ja, det var så fint som vaffelkake med blåbærsylt på!» sa Gullsko. 

			Dei sov, småsøstrene, og mamma ville gi Gullsko kveldsmat og få henne i seng med det same. Men Gullsko hadde bestemt seg for at ho ville ha stekt aure til kvelds, og mor hadde ikkje hjarte til å seia nei. Så måtte ho raka i hop elden på skorsteinen igjen og få steikepanna over. 

			Men då ho kom inn med auren, sat prinsesse Gullsko og sov på vedkassa. 

			«Eg tenkte det, at ho måtte vera trøytt i kveld,» sa mor. 






			I SKOGEN GRØN

			Så var det ein morgon Gullsko vakna og reiste seg opp i senga si. 

			«Mamma, mamma!»

			«Ja. God morgon, vennen min! Er du alt vaken?» spurde mamma. 

			«God morgon, snille mamma mi! Er det søndag i dag?»

			«Ja.»

			«Lova ikkje du og pappa at vi skulle få vera med dykk ut på tur i dag?»

			«Vi gjorde visst det. Men du må sova meir. Det er ikkje tid for dykk til å stå opp endå. Nå skal eg snart gå og mjølka.»

			«Får eg ligga i storesenga då? spurde Gullsko. 

			«Ja, når du bare kan ligga stille,» sa mor, ho sto opp og kledde på seg. Gullsko kraup fram frå si seng og smaug ned ved sida av far. Mens mor tok mjølkeholken på ryggen og saltkaret i handa og gjekk barbeint ut i den svale morgonen for å finna buskapen sin. 

			Då ho kom tilbake, hadde far kokt kaffi. 

			«Sovna ho igjen, storejenta vår?» spurde ho. 

			«Ja, dei søv alle tre,» sa han. 

			Men han hadde ikkje før sagt det, så begynte det å ropa på loftet:

			«Mamma, mamma! Pappa!»

			Og dei opp. Då var dei vakne alle tre og ville kle på seg. Far tok Smørblomsten og mor minstebarnet. Gullsko kunne hjelpa seg sjølv, ho, med alt utanom kjolen. 

			Dei ville vita med det same, småjentene, kor dei skulle gå på tur, men far sa dei måtte nå få seg mat først, så kunne dei alltid tenka det ut seinare. Då dei hadde ete, skulle mor vaska opp, og far skulle barbera seg. Så skulle barna vaskast og håret greiast. Det tok tid, og Gullsko var mest på gråten.  Ho var så ivrig etter å komma av stad. Men der tok mamma ei korg og gjekk ned i kjellaren. Og far tende pipa og gav seg så uendeleg god tid. Dei ville bare tulla bort tida, trudde Gullsko, så blei det kvelden igjen, og då blei det ikkje tid til å gå nokon stad. Sjå, der fór mamma bort til eit skap og bøygde seg inn i dét. 

			«Kom nå fort og skund dykk!» ropte Gullsko. 

			«Du må vera tolmodig til vi er ferdige,» sa mor. 

			Jo, langt om lenge kom dei ut og låste døra. Faren bar korga. Tru kor dei nå tok vegen?

			Langt borti Li-åsen sette faren korga frå seg. Var det hit dei skulle? spurde barna. Ja, hit var det. 

			Faren begynte å sanka i hop tørr kvist og mose, og tente opp eit bål i ei sprekk i berget. «Alle mann må gå og leita etter slikt som kan brenna!» sa han. Og dei til å leita, store og små. Men sjølv fann han mest. Å hei, kor flott det brann! Den vesle bergskora var mest full av glør. Då tok mor opp rå potetar av korga og grov dei ned i glørne. «Skal dei brenna opp?» spurde Gullsko. «Nei,» sa mor. «Dei skal steika seg.»

			Far fann eit langt tau i korga. Det batt han opp mellom to tre, så bukta på tauet hang halvvegs ned til jorda. Mor kom springande, slengde seg opp i tauet, lo og huska fram og tilbake, opp i veret og ned igjen, så barna skreik.

			Då ho hadde huska ei stund, hoppa ho ned, og far sette seg opp. Han huska endå sterkare. Så skulle prinsesse Gullsko oppi, men ho torde ikkje. Smørblomsten torde. Foreldra heldt henne fast og huska varsamt. «Så moro det var!» sa ho. Tyttebæret fekk òg prøve, og då torde Gullsko også. Ho syntest det kitla så rart i brystet, så lo ho, så skreik ho, men ho ville ikkje ned att. Pappa sa ho var just som ei bydame. 

			Mor grov i glørne med ein stav og fiska fram ein potet. Ho klemde på han, og så la ho han inn igjen. Han var ikkje ferdig steikt endå. Så kom ho og sette seg i huska ein gong til. Far sette henne i fart og skubba henne høgast i veret. Gullsko skjelte. Mamma lo. «Kvifor gjer du dette, mamma?» spurde Gullsko. «For moro,» sa mamma. «Kan det ikkje vera like moro for meg som for deg?» «Pøh!» sa Gullsko og skrukka på nasen. «Store mammaer!» Ho syntest ikkje det passa for mor å vera så barnsleg.   

			Men nå etter kvart blei potetane steikte, og far kara dei fram frå elden, svarte og brende. Gullsko spurde om dei kunne etast. «Ja,» sa mor. Så tok Gullsko ein potet, men sleppte han igjen skrikande. «Eg brende meg!» hylte ho. «Kunne du betre venta?» sa far. «Dei kom rett frå elden, og du veit at elden er varm! Nå skal vi dela dei, og så må dei ligga ei stund og kjølna seg,» sa han. Jentene trudde aldri dei ville bli gode; dei såg svarte og stygge ut. «Smak nå!» sa mamma. «Kva synest de?»

			«Dei var nam, nam!» sa Gullsko og lo. 

			Mamma fann meir godt i korga. Vaffelkake. Og mjølk til barna. Og blåbærvin til seg og pappa. 

			«Her vil vi gå kvar søndag!» sa Gullsko. Ho syntest dei hadde det så fint.  

			Då dei hadde ete og sanka i hop det dei hadde hatt med seg, tok dei vegen bortover bakkane. Best dei gjekk, stoppa faren og sa «Hyss!». Nede på ein grøn voll sat noko grått og levande og åt gras. «Er det ein bjørn?» spurde Gullsko og hekta seg fast i trøya til far sin. «Nei, då!» sa han. «Her er ikkje bjørn her i skogane. Det er nok bare ein hare!»

			«Er ikkje haren kvit?»

			«Jo, om vinteren. Då kler han seg kvit for å vera lik snøen, så ikkje hauken og ørna og reven skal få auge på han så lett. Men om sommaren synest han det er tryggast å vera lik berga og lyngheiane i fargen. Han er ein luring. Nå skal de få sjå kor langt han kan hoppa!» Han tok ein stein og kasta i berget. Å du og du, kor haren skvatt i veg!






			GULLSKO GJETER SAUENE

			Framimot påske begynte det å komma små lam i sauefjøset. Då måtte barna ned der ei stund kvar dag og sjå til dei. Det blei mykje prat i fjøset, tenkjer eg! Søstrene hadde kvar sin sau, og dei spurde sauene sine korleis dei hadde det, og korleis lamma deira treivst. Så tok dei lamma på fanget og kjælte med dei og song voggeviser og julesalmar for dei, til dei blei tørste og måtte få sleppa ned og suge. Då rista dei så lystig med rumpa, lamungane, og jentene sa «Å!» og smilte med auga blanke. For det var så rørande å sjå, tykte dei.

			Lenger utpå våren, då solbakkane blei grøne, måtte sauene ut og finna noko sjølv å bita i. Då Gullsko var 7-8 år, måtte ho vera med dei og sjå etter at ikkje lamma datt i bekken. Ho fekk mat med, og eit stort sjal rundt seg mot kulda. Fann ho då ein god solplass, sette ho seg til med eit lam på fanget og song om gjetaren Reidar:



				Reidar sku’ av å gjete

				i vondt vêr og væte.

				Så gjette han bort ein kolsvart sau,

				fann han ikkje att før han var daud.

				På tua var Reidar sitt sete. 



				Reidar sku’ av å gjete

				i vondt vêr og væte.

				Tyttebær og krekling3 var Reidar sin mat.

				Endå sat Reidar på tua og kvad.

				På tua var Reidar sitt sete.



			Så las ho i katekisma4, for mor hennes gav henne lekse til kvar dag, og ho hadde laga ei lomme i kjolen til boka. 

			Ein gong fann ho eit hol under ei tue. Det burde vera fint til fuglereir, syntest ho. Så laga ho eit av mose og strå og ulldottar som sauene reiv av seg i buskane. Ho tenkte det kunne snart komma ein liten fugl flygande og finna det og legga egga sine i det. Det kunne vera moro, det! Men kanskje kom det to. Begge ville ha reiret, og den eine sa han såg det først, og den andre sa han såg det først. Så slost dei om det og hakka på kvarandre. Nei, då ville heller Gullsko laga to reir, så dei kunne bli einige og greie med kvarandre. For den slåstinga skulle fine fuglar ver så god venna seg av med!

			Ho laga tre-fire reir med det same ho var i arbeid, så dei kunne ha noko å velja i. Og ho tenkte at dersom det kom ungar i alle reira, ville dei komma ut for å leika med kvarandre. Då var det visst best ho rydda opp litt framfor dørene deira, kom ho på. Og Gullsko til å gjere det flatt og fint. Sjå no! Ville ikkje fuglane bu her, så var det ikkje hennes skuld. Ho var så fornøgd, for ho tykte ho hadde stelt det så godt til for småfuglane. 

			Men kor hadde nå sauene teke vegen? Dei var ikkje å sjå nokon stad. Ho fór opp, tok boka og sprang bort på eit berg for å lyda og leita. Nei, ingen sau nokon stad. Så bort på eit anna berg. Ho trødde ned i ei snøfonn på vegen og fekk støvlane 

			fulle, men det fekk ikkje hjelpa. Jau, nå høyrde ho noko nede i lia. Bare det ikkje hadde ramla eit lam i bekken der nede!

			«Grånasa» sitt lam var borte. Smørblomsten sitt lam. Mora bare brekte og leita. Kor kunne det vera, tru?

			Gullsko leita først langs bekken. Men der var ingenting å finna. Ho såg kor sauene hadde komme over. På ei stor snøfonn. Men fonna var heil, der var ikkje noko hol som lammet kunne ha ramla gjennom. Kor kunne det då vera?

			Grånasa bare brekte og leita. Kom heilt bort til Gullsko og såg på henne og brekte. Ho hadde tårer i auga, hadde Grånasa. Nå spør ho visst, tenkte Gullsko, om det ikkje var slik at eg skulle passa på barnet hennes. Tenk om Grånasa gjekk heim nå og klaga på meg til mor! tenkte ho. Gullsko var så redd og syntest det var så leitt at det var ikkje til å seia. Men fann ho igjen lammet, då skulle ho vera så snill, så snill. Då skulle Smørblomsten og Tyttebæret få låna bildeboka hennes så ofte dei ville! Og alt det mor sa til henne, skulle ho gjera straks med det samme!

			Ho trudde ho ville gå opp igjen og leita der sauene hadde vore. Kanskje lammet hadde sovna og blitt gløymt igjen ein plass. Eller òg kunne det sitta fast i ei snøfonn. Ho fekk sjå godt etter.

			Då ho kom eit stykke opp i bakken, syntest ho at ho høyrde liksom ei lamme-breking. Ho sette på sprang og skulle sjå betre etter. Høh! Der sto lammet og mangla ingen ting. Det måtte vera som ho hadde tenkt, at det hadde sovna i sola, og dei andre hadde gått ifrå det. Men nå skulle det snart få ein god mjølkedråpe hos mor si, skulle det! Gullsko la på sprang nedover med lammet så fort som vinden. Nå høyrde dei Grånasa breka, og lammet svarte på armen til Gullsko. Sauen kom springande, og jenta sleppte lammet. Å du, kor dei sprang imot kvarandre, og kor glade dei blei som fann kvarandre igjen!

			Kor dansande lystig lammet rista på rumpa, medan det saug! Det var så hoppande glad at det hadde funne att mora.  Gullsko, ho var ikkje mindre glad. Ho lo, heile jenta, for ho hadde funne att lammet. Då det hadde soge, tok ho det på fanget og gav det ein god kjæl. 

			Men nå kjende ho at ho var våt på føtene. Mor hadde sagt at dersom ho blei det, fekk ho komma heim og bytta sokkar, elles blei ho forkjølt og fekk vond hoste. Og nå hadde ho lova å gjera som mor ville, sidan ho fann igjen lammet. Så fekk ho vel gå, endå det var mykje bry. Fram og tilbake den lange vegen. 

			Så gjekk ho. Heime fekk ho varm mat og tørre sokkar. Mor sa det var best ho tok søndagsstøvlane sine på, og ho drog endå eit par gamle sokkar utanpå støvlene, for at ikkje snøen skulle komma inn og gjera henne blaut igjen. Så sa mor at Gullsko 
ikkje trong vera lenge ute nå, ho kunne komma heim med sauene når ho ville.                                                                                                                                                                    

			Då ho kom ned til sauene igjen og såg at dei var der alle med både smått og stort, sette ho seg til med boka, heilt til ho kunne leksa på fingrane. Så såg ho at sola alt var langt nede i vest, og då song ho:



				Sola sig’e

				og dagen lid’e

				og gjetarbarna dei gleder seg!



			For nå ville ho ta på heimvegen.






			GULLSKO VIL PLUKKA BLÅBÆR

			Gullsko tenkte seg langt ut i skogen. Ho ville plukka blåbær. 

			«Vent til ein annan dag,» sa mor. 

			«Det seier du alltid,» sa Gullsko. «Nå har du lova meg ein blåbærtur så lenge!»

			«Ja, eg veit det,» sa mor, «men vi har så mykje høy ute, og eg er redd vi får regn når det lir utpå dagen.»

			Gullsko begynte å gråta. 

			«Men kva om det kjem regn når du er langt ute i skogen?» sa mor. 

			«Då kan eg springa heim,» sa Gullsko.  

			«Ja, du får gå då,» sa mor. «Eg kan ikkje seia anna enn det eg har sagt!» sa ho. 

			Og Gullsko gjekk. Ho syntest nok det var leitt at mor ikkje likte det, men ho hadde så lyst på denne turen at det fekk ikkje hjelpe. Etter kvart som ho sprang, prøvde ho heller å tenka på alt det gode blåbærsyltet det skulle bli av bæra hennes. Det skulle nok komma bra med til jul! Men før jul skulle ingen få smaka på det, for då berre åt dei det opp. Ho visste korleis Tyttebæret, den blåbærtruten, var. Om ho fann blåbærsyltet, åt ho snart opp alt i hop aleine. 

			Gullsko visste kor blåbæra var, og begynte å plukka straks ho fann dei. Ho måtte skunda seg, for spannet hennes tok fem liter, og fullt skulle det vera. Men ho skulle snart greia det, trudde ho. Ho skulle vera heime igjen før mor visste ordet av det, og så kunne ho hjelpa til med høyet, og då hadde ingen noko å seia. Å så glad mor skulle bli, og så ville ho nok seia at Gullsko ikkje var så dum som dei trudde!

			Med det same trødde ho ned i ei hole og mista mest halvparten av bæra sine. Nå var dei fulle av sand og ubrukelege. Ja, ja, det fekk ikkje hjelpa, nå var det gjort. Ho fekk streva og finna nye. Og sjå seg føre så ho ikkje datt ein gong til. 

			Men dersom det nå låg ein orm og kraup under blåbærlynget? kom ho på. Mor hadde sett ein orm ein gong ho mjølka, og det kunne sikkert vera fleire. Huff, kor nifst det var å tenka på! Det var ikkje moro lenger å plukka bær. Den som hadde høyrt på mor og aldri gått!

			Ho fekk sjå seg føre så godt ho kunne. Dei kom bare til å le av henne om ho sprang heim igjen med bare dei to-tre bæra ho nå hadde. Kven kunne komma på at det skulle ta så lang tid å plukka fem liter blåbær?

			Men kva var dette?

			Ho var nedunder ein høg ås. Og bakom åsen høyrde ho noko som buldra så uhyggeleg. Kunne det vera torevêr?  Sjå nå kom det ei kolsvart sky opp over åsen. Der lynte det! Og tora skrall og ramla som om heile fjellet skulle sprekka. Ein gong til, endå fælare. Og så kom regnet. Med dropar som slo gjennom kleda med ein gong. 

			Gullsko såg ein heller5. Der sprang ho under. Og der låg ho og grét og grét og var så redd. Å, bare ho hadde gjort som mor sa! Nå kom ho visst aldri heim igjen, trudde ho. Det var så skrekkelig langt til folk, og ho var så lita og aleine i ville, ville heia, og ingen kunne høyra om ho skreik. 

			Skjørtet hadde ho rive sund då ho sprang. Ho hadde rispa seg på den eine leggen òg, men bæra hadde ho berga. Bare regnet snart ville halda opp, og bare, bare det ikkje ville tora så grueleg!

			Då høyrde ho noko som ropte, og nokon som trødde og gjekk. Kva kunne dette vera? Det ropte ein gong til, det ropte på henne. Var det ikkje stemma til far? «Gullsko!» – «Ja!» – «Er det der du har gjort av deg?»

			«Vi blei redde for deg heime, så skulle eg dra og leita,» sa far. «Kom, skal eg bera deg til vi kjem på sletta,» sa han. 

			Gullsko kraup opp på ryggen hans, og der begynte ho å gråta igjen. 

			«Ikkje gråt!» sa far. 

			Men ho grét likevel. Dei var så snille med henne, både far og mor. Tenk, aldri skjente dei når ho ikkje gjorde som dei sa, og bare skaffa dei bry. 

			Heime tok gråten henne igjen, då mor fekk henne i fanget og bytte klede på henne. Men mor kyste henne på auga og sa at nå var alt godt igjen. «Det var godt vi fann igjen jenta vår!»

			«Mor, nå vil eg alltid gjera som du seier,» lova Gullsko seinare på kvelden, då ho la seg. «Men eg ville så gjerne hatt litt blåbærsylt til jul!» sa ho. 

			«Det skal vi få,» sa mor. «Om søndagskvelden kan du vera med meg til kyrne i skogen. Så skal vi gå tidleg, og då skal vi nok finna blåbær, skal du sjå!»






			GULLSKO KAN MJØLKA KYRNE

			Då Gullsko var lita, sa ho at ho ville bli stor og bli mor og gå og stella kyrne. «Men kyrne må ikkje komma til meg,» sa ho. Ho var redd dei store dyra den gongen. 

			Når dei tok ut kyrne om våren, fekk ho vera med far sin og gjeta. Kyrne var så glade og viltre den dagen dei skulle sleppa fri frå båsen at dei merka mest ingen ting. Derfor måtte ein passa litt på dei til dei roa seg noko. 

			Dei sto urolege i båsane mens far hengde bjøllene på dei, og så sprang dei alt dei orka på vegen ut til sommarfjøset. Etterpå, når dei gjekk fritt og beita, blei dei sinna og begynte å stanga på kvarandre. Far sa at det var ikkje så vondt meint som det såg ut. Dei ville bare få avgjort med det same kven som var sterkast og skulle vera leiar for flokken i sommar. 

			Far såg etter at gjerdet var i orden, mens kyrne småstangast. Gullsko braut ned seljekvister og raun til dei; bad dei eta og forsyna seg. Ho ville gjera noko godt for dei, men derfor blei ho òg sinna på dei, når ho såg kor lite takk ho fekk. Først slost dyra for å komma først og få glefsa i seg maten ho gav dei; men aldri så snart hadde dei bite borti det og lukta på det, så snudde dei andre enden til og svinsa med rumpa som om dei ville seia: Var det ikkje anna du hadde å by på? Og då ho sidan gjekk bort og ville stikka det i munnen på dei, då sprang dei frå henne! 

			Ho klaga til far, men han sa: «La det bare ligga du, til dei kjem heim igjen i kveldinga, så skal vi sjå at dei et det nok!» Og jammen fekk han ikkje rett: Då Gullsko var med mor ut til mjølketid om kvelden og såg etter, då var det ikkje igjen ein einaste kvist!

			Då Gullsko var 11-12 år, kunne ho mjølka sjølv og gå til kyrne aleine. Ho gjekk i veg med mjølkeholken på ryggen og salt-ringja6 i neven, så lett som ei erle. Og var det i blåbær-tida, tok ho kvistar med blåbær med heim til søstrene.

			Ein dag ho sat og mjølka, høyrde ho ein fæl lyd. Då ho såg etter, var det den sinte stuten på nabogarden som hadde hoppa over gjerdet og kom burande imot henne med mulen i molda. Ho tok holken i handa og la på sprang, og tenkte at tok han henne igjen nå, så stanga han henne helselaus. Ho var så redd at ho kom ikkje på å skrika ein gong. 

			Men då ho snudde seg og fekk igjen pusten, så fekk ho sjå eit syn. Dagros gjorde seg klar til å ta imot oksen. Og Dagros såg like sint ut som han. Ho ville vel læra stuten av med å gjera små snille jenter vondt. Ho stanga han så både oppe og nede og både framme og bak, at til slutt la han seg rett ned. 

			«Muh!» sa Dagros til han og nikka med hovudet. Ho meinte vel som så, ho: «Kom igjen ein annan gong, så skal du få meir, svartebrannen!» Så kom ho bort til Gullsko, så ho kunne få mjølka ut det som var igjen.  

			Gullsko såg at dei hadde trakka sund salt-ringja då dei stangast. Men det kunne ikkje ho hjelpa for. Det kunne så fort ha gått verre! 

			Ho gav seg til å klappa og kjæla Dagros og klå henne både på halsen og i nakkegropa fordi ho hadde vore så flink. «I morgon skal eg ha med ein god mjølklump til deg,» sa ho til henne.

			Ein blank morgon hadde Gullsko forsove seg. Då ho kom i skogen, kunne ho ikkje finna kyrne nokon stad. Ho leita høgt og ho leita lågt, men ingenting fann ho. Til slutt blei ho så svolten og trøytt at ho måtte heim. I ein bekk skulle ho ned og drikka. Så kom ho på at ho skulle fylla mjølkeholken med vatn og aldri seia eit ord før mor skulle til å sila mjølka. Å, som mor skulle gjera store auge når ho såg kva slags mjølk ho fekk i fatet!

			Mor kjende at holken var tung. Du har nok fått mykje mjølk i dag,» sa ho. Gullsko sa ingenting. Men då mor hennes kikka i fatet under silen, lo ho godt!

			«For ein luring du er!» sa mor. «Har du slått ut mjøka?»

			Så fortalde Gullsko at ho ikkje hadde funne kyrne, men at ho ville gå ut igjen og leita når ho hadde fått mat.

			«Nei, nå skal eg gå,» sa mor. Eg veit betre kor dei plar gå når kleggen plagar dei. Så kan du og småjentene breia høyet7 der far slår!» sa ho.






			GULLSKO KAN LAGA MIDDAG

			«Eg veit ikkje kva vi skal gjera,» sa far ein gong. «Vi skulle ha skore torv8 i morgon, og eg veit ikkje kven eg kan leiga til å vera med meg.»

			«Eg kan vera med,» sa mor. «Så er Gullsko heime og lagar middag og ser til huset.»

			«Trur du Gullsko kan laga middag?» sa far. 

			«Far veit nok ikkje kor flink ei jente han har,» sa mor; gjer han vel, Gullsko?»

			«Høh!» sa Gullsko.

			Om morgonen sa mor til henne: «Her er mjølk, og her er mjøl. Du får røra det saman og koka ein velling9 til oss. Og så kokar du fisk og poteter. Ver nå forsiktig med elden!»

			«Ja,» sa Gullsko. 

			«Og så må du passa på Smørblomsten og Tyttebæret».

			«Ja,» sa Gullsko. 

			«Og når du er ferdig med å koka, så auser du vellingen opp i eit spann. Du kan bera potetene og fisken i ei korg. Eg skal ta kniver og skeier med sjølv. Så kjem de ut til oss med middagen.»

			«Ja.» sa Gullsko. 

			«Kan du hugsa på å gi kalven vatn og høy før de går?»

			«Ja,» sa Gullsko.

			«Når søstrene dine vaknar, må du hjelpa dei med å kle seg. Her står frokosten deira.»

			«Høh!» sa Gullsko. «Du seier alt! Just som eg ikkje kunne vita det sjølv!»

			«Nå går eg,» sa mor.

			Minstebarna blei ikkje glade då dei vakna og høyrde at ikkje mor var heime. Så måtte Gullsko lova å leika med dei for å få dei i godt humør igjen. Dei henta blomster og sette i glas, dei 

			feia golvet og rista sengeteppa, dei reidde opp senga og sette stolane i rad rundt veggene. Mor skulle få sjå kven som hadde stelt heime i dag! Så vaska ho søstrene og fletta håret deira. 

			Ho følgde dei opp til ein leikebutikk dei hadde laga på berget, og leika med dei ei stund, for det var ikkje tida for å laga middag endå. 

			Så kom ho på noko: Mor hadde gløymt å seia ifrå at sauen måtte flyttast. Det var ein ungsau som gjekk i eit band heime på garden. Ho hadde fått eit lam rett før sauene skulle dra til heiene på beite, og ho trong å vere heime ei stund til.

			«Vil de vera med å sjå på at eg gir sauen nytt beite?» spurde Gullsko. Men søstrene ville heller vera der dei var. Så sprang Gullsko aleine. Då ho kom tilbake, tretta småjentene om nokre taksteinbrot10, og dei gråt og var sinte. Storesøster skjente på dei og bad dei vera greie.

			Men nå var det nok på tide at ho begynte å koka middagsmaten, det såg ho på klokka då ho kom inn. Og ho sprang i veg, bar inn vatn og ved, vaska poteter, hengde opp grytene og fekk det til å brenna. Ho hadde just rørt på vellingen, då ho høyrde eit illskrik ute. Ho sprang til døra og tenkte: Hjelp! Nå har dei velta steinar over seg og slått seg! Så var det bare Tyttebæret som hadde trødd ned i bekken, ho skulle henta vatn og koka graut av taksteinmjøl. 

			«Var det noko å gaula så fælt for!» sa Gullsko. «Du skremde meg så eg fekk mest vondt. Kom så skal vi bytta sokk på den våte foten.»

			Då ho kom inn igjen, kjende ho svilukt av vellingen. Då var ho mest på gråten. «De gjer meg snart reint forstyrra,» sa ho. Men kva kunne ho gjera? Det var ikkje hennes skuld. 

			Ho auste opp, og dei drog i veg. Då dei hadde gått eit stykke, kom ho på at ho hadde gløymt å gi vatn og høy til kalven. Ja, ja, ho fekk skunde seg heim med det same. Og då kalven hadde fått det han skulle, kikka ho inn i kjøkkenet igjen for å sjå etter om det var godt sløkt og svart på skorsteinen. Søstrene skulle venta der ho sette frå seg maten. Ho var redd dei skulle ha velta korga eller spannet, men heldigvis hadde dei ikkje gjort dét. 

			Foreldra hadde nok venta i sju lange og sju breie på middagsmaten sin, og dei visste ikkje kva dei skulle tru. Men så kom endeleg jentene, og Tyttebæret ropte så høgt ho kunne:

			«Kom og ét! Middagsmat!»

			«Eg trudde nå de hadde gløymt oss,» sa far då dei kom fram. «Vi er så svoltne som skrubbar!»

			«Jo det var jente som kunne laga mat,» sa han. «Vellingen er svidd!»

			«Eg tenkjer han hadde blitt svidd for deg òg!» sa Gullsko, «hvis du hadde hatt så mykje å gjera som eg, og også skulle halda auge med to ville ungar!»

			«Det tenkjer eg òg» sa mor, ho klappa storejenta si på kinnet. «Vellingen er meir enn god nok for oss her i torvmyra. Kan ikkje far eta han, så kan han gå heim og koka seg ein velling sjølv. Men eg gløymde nok å seia at de måtte flytta sauen,» sa ho. 

			«Pøh! Eg visste det likevel!» sa Gullsko. 

			«Har du gjort det?»

			«Ja, det har eg!»

			«Du er nok meir til tenestejente enn eg trudde, då,» sa han far. «Om søndagen er du gjerne heime aleine og lagar middag, så vi andre kan gå til kyrkje?»

			«Det kan eg godt,» sa Gullsko. «Så skal eg koka ertesuppe!»






			Dagros og andre dyr

			VINTER OG VÅR

			Det var godt med eit varmt, lyst fjøs om vinteren, syntest kyrne. Godt var det å få maten i båsen til seg òg. Kor folk henta han i frå i all denne snøen, det lurte dei nok på, nokre gonger, men det gjorde ikkje så mykje. Det var bare når det tok for lang tid før dei fekk maten sin, at dei ropa, for dei var redde for at folka hadde gløymt dei. 

			Høy var høy. Det var ikkje som grønt gras. Men så hende det at dei fekk litt godt mjøldrikke og litt lauv på ettermiddagen, og då blei det betre. Det hadde òg vore veldig godt om dei kunne ha vore ute og gått litt når vêret var bra. Men det var vel ikkje slik her i verda at dei kunne få alt akkurat som dei ville, tenkte dei.

			Men utpå våren begynte dei å bli utålmodige. Når sola skein på fjøsvindauget, då varma ho slik at du skulle tru det var varm sommar ute. Hvis nokon åpna fjøsdøra på ei uvanleg tid, trudde alle kyrne at nå skulle dei få komma ut i skogen. Dei begynte å rauta og trampa i båsen. Men, nei, så var det bare ho mor i huset som hadde sendt ut ein gut for å henta ei bøtte vatn. 

			Men så ein dag høyrde dei tydelig ei bjølle som klang. Der var gutane med bjøller i hendene. Å, nå skulle dei få komma ut i år igjen! Kyrne visste mest ikkje kva for ein fot dei skulle stå på. Det var umogleg å halda hovudet stilt når gutane hengde bjøllene på dei. Og ingen var så glad som Dagros. Ho fekk ei ny, stor bjølle av messing, som klang så høgt og fint. Ho rista på seg så alle skulle høyre det, og dei andre rista like mykje. Du verda for eit bråk dei laga! Nå ville dei ut med ein gong, eller så reiv dei ned heile fjøset!

			Og der kom gutane igen med tau som dei batt fast i klavane, og så kom kyrne seg ut, éi etter éi. Då dei var ute i den sterke solglansen, var det som dei blei svimle. Dei reiste seg først på bakbeina, så på frambeina og blåste i nasene. Åh, denne sterke friske lufta, og lukta av grønt gras! Eit par av dei ville til å eta gras med éin gong, men så kom dei på at dei skulle ut på beite i skogen. Dagros la i veg først, og dei andre etter. Bjøllene song og larma; dei begynte å kappspringe på vegen til sommarfjøset. Hei! Nå var vinteren slutt! Hei! Nå var det sommar! 

			På enga ved sommarfjøset var det høgt gras, og kyrne begynte å beita med ein gong. Men best det var, syntest Raudkolla at Brundokka gjekk for nær henne. «Kom deg vekk! Ser du ikkje eg går her?» brumma ho. «Har ikkje eg like mykje rett til å gå her som du?» sa Brundokka. «Det skal vi snart få greie på!» meinte Raudkolla, og dermed stanga ho hovudet i sida på Brundokka. Så stanga dei til Brundokka gav seg og sprang. Men så kom Raudkolla for nær Kranseli. «Er det noko du vil?» spurde Kranseli, «Kor då?» spurde Raudkolla, «trur du eg er redd ei som deg?», og så fauk dei også på kvarandre. Men dei var like sterke, så det ville aldri ta slutt. 

			Men så blei Dagros lei av bråket deira. Ho gjekk mellom dei, gav dei kvar sin dytt i sida og bad dei oppføre seg skikkeleg. Ingen våga å yppa seg mot Dagros. Ho var sjefen på sommarbeitet, ho. Nå syntest ho det var på tide at dei gjekk ut til myra. Der var myrulla på sitt beste nå, akkurat når plantane heldt på å spira opp. Og elles kunne det vera moro å sjå seg litt om!  Så bar det av garde med dei. Gutane gjekk på sida av dei litt oppe i bakken for å halda auge med dei, sidan det var første dagen dei gjekk ute. 

			Men i myra var det blautt, og graset var ikkje grodd opp så mykje som dei hadde trudd. Det dreiv nokre skyer framfor sola, og det begynte å blåsa med ein kald vind. Nå kunne godt matmor komma, sleppa dei inn i sommarfjøset og gje dei nokre av høydottane som var blitt igjen i fjøset på garden. Og så blei det nok varmare i lufta etter kvart.  






			KALVEN

			Ei natt lurte Dagros seg vekk frå dei andre kyrne til den beste gøymestaden ho visste. Der fekk ho ein stor og fin og raud kalv. Ho begynte med éin gong å slikka han rein, og ho lo med seg sjølv: Nå hadde ho narra folka heime på garden! Ho hadde vore så redd at dei skulle leia henne heim, som dei hadde gjort før om somrane. Men nå var dei for seint ute, og nå skulle dei ikkje finna henne så lett. Berre ho hadde fått av seg bjølla nå! Men det gjekk ikkje, så ho fekk vera så stille som mogleg. 

			 Sjå nå prøvde kalven å reisa seg! Stakkar, han datt, han greidde det ikkje enda. Men han klarte det nok snart. Å, det var så godt å få gå fritt og tulla med kalven sin sjølv og sleikja han fin og rein! I fjøset heime fekk ein ikkje så mykje som lukta på kalvane før folk kom og tok dei og hadde dei i ein binge for seg sjølv.

			Men nå hadde ho kalven sin hos seg. Å du verda så søt og nusseleg han var! Nå ville han opp igjen. Og sjå der! Jammen greidde han å stå ei god stund! Han visste nok kva han ville! Og så leita han etter spena hennes og ville suge melk. Men nei, der datt han igjen. Du slo deg vel ikkje, gullet? Ein gong til, så går det betre. Tredje gongen gjeld det.

			Og tredje gongen kalven kom seg opp, gav han seg ikkje før han fann spena. Så begynte han å suge. Dagros sto heilt stille, og ho syntest det kitla og skalv i heile kroppen av glede. Så forunderleg søtt noko som dette hadde ho aldri kjent. Det var godt når ho matmor kom og mjølka henne, men det var ingenting mot dette! Bare nå ho og kalven kunne få vera i fred. Så kunne dei ha det som i paradiset. Nå ramla kalven igjen. Ja, ligg nå og kvil deg ei stund, gullet, så blir du sterkare, og så skal du få meir mat sidan!

			Ho la seg sjølv ned på sida, for ho var så trøytt. Ho hadde mest ikkje fått kvilt seg nokon ting den natta. Og nå lysna det av dag. Ho la seg slik at ho kunne leggja haka si bortover ryggen til kalven. Så varma ho han, og så hadde han ikkje så lett for å spretta opp når han ikkje skulle. Snart sov dei ei stund både mora og barnet. 

			Det var lyse dagen, og sola sto høgt på himmelen. Dagros og kalven var oppe begge to. Kalven hadde soge melk av alle spenene, og Dagros hadde ete litt ho også. Men ikkje nå på ei stund. Ho torde ikkje eta, for då rørte ho seg, og då kunne folk høyra bjølla. Nå var dei nok rundt og leita etter henne. Dei hadde kalla på henne og ropa namnet hennes frå alle kantar. Ho hadde ikkje høyrt noko på ei stund, men det var mest som ho hadde sett eit glimt av noko som lea seg. 

			Då stokk ho som ho ville mest siga ned! For på fjellet bak henne sto ein av gutane frå garden og smilte. Men han sa ingenting, og straks etter var han borte igjen. Det var nok ingen tvil, han hadde sett både henne og kalven. At ein aldri kunne ha noko godt i fred for seg sjølv! Alltid skulle folk komma og snoka. Når dei kunne finna henne her, nytta ingen ting. Nå var det best å komma seg fram i dagen og lata som om ein aldri hadde tenkt å gjømma seg. Bare nå kalven var så flink at han kunne følgja med. 

			Etter ei stund kom guten tilbake med ei stor korg på ryggen. Han reiv opp mose og la i botnen på korga. Så tok han kalven, batt i hop føtene hans og la han opp i korga.  Dagros fekk klave og tau på, og så gjekk dei heimover mot garden. Så var dei snart heime igjen, og der kom matmor med ei stor bøtte med god mjøldrikke. Å, dei ville nok vera gode med henne og kalven likevel! 






			Ivar den spake 

			Ivar veks opp på ein gard som ligg litt inne i landet, og det er ikkje så ofte han kjem til sjøen. Men han har ei tante og ein onkel som bur på ei øy ute i fjorden, og sonen deira, Torvald, er 10 år, like gammal som Ivar. 



			PÅ BUDØY

			Tante Torbjørg og onkel Arian budde på Budøy, ei øy ute i fjorden. Onkel var fiskar, og tante stelte huset og dyra på garden. Kvar sommar kom dei frå Budøy på besøk til Ivars familie, og kvar sommar var Ivar og dei på besøk på Budøy. 

			Det var ein stor dag for Ivar når han fekk vera med til Budøy. Det var så mykje rart der ute. I strandkanten voks det tare med knoppar på. La du knopppane på ein stein og slo på dei med ein annan stein, small det mest som eit lite skot. Og så var strandsteinane og fjella fulle av skjell og sniglehus. Ivar hadde lommane sine fulle av dei når han dro heim att.  

			På Budøy hadde Ivar eit søskenbarn som var like gammal som han. Ivar var bare éin dag yngre enn Torvald. Men Torvald kunne mykje som ikkje Ivar kunne. Han kunne ro mest som ein vaksen kar. Han kunne fiska og selja fangsten sin i byen. Han kunne binda garn. Og han kunne symja. Ivar 
var saman med Torvald heile dagen når dei var på Budøy.

			Då Ivar var ti år, fekk han lov til å vera igjen hos Torvald 
nokre dagar etter at dei andre hadde dratt heim. Før dei sovna om kvelden, snakka Ivar og Torvald om kva dei skulle gjera neste dag. Ivar ville at dei skulle fiska. Og om morgonen henta dei skjel til agn, tok snøre med seg og gjekk i båten. Men fisken ville ikkje bita. Dei rodde frå plass til plass og prøvde. Jo, endeleg fekk Torvald ein sei! Ivar såg på den fine sprellande fisken og syntest mest det var synd å drepa han, men han sa ikkje noko. Kanskje Torvald ville tru han var ein raring som tenkte slik. Ei stund etter fekk han napp sjølv. Korleis skulle dette gå? Han var så redd for at fisken skulle slita av snøret og symja sin veg! Men då seien endeleg var oppe i båten, lo han. Han stakk seg på kroken då han skulle få han laus, og skalv på handa då han sette nytt agn på – det var så spennande! Men Torvald tok alt med stor ro og fortalde om fiskar han hadde fiska som var mest ein meter lange. 

			Dei fekk ti fiskar. Så rodde dei heim, så tante Torbjørg kunne få fiskane i gryta til middagen. Men det varte ikkje lenge, så var dei i båten igjen. Ivar ville læra seg å ro. Han hadde prøvd det før, og nå kjende han at det gjekk betre og betre. Om litt såg dei dampskipet ute i fjorden, og så tok Torvald årene og rodde ut der skipet ville komma. Dampskipet kom i full fart og skar gjennom vatnet som ein snøplog. På dekket sto passasjerane og vinka til gutane, og dei helsa tilbake med luene sine og ropte hurra.   

			Men plutseleg hoppa robåten opp og begynte å gynga så du skulle tru han ville kantra! Ivar blei bleik og heldt seg så fast som han kunne i båten. Men Torvald lo og sa at det bare var bølgene etter dampskipet som gynga dei slik, det var ikkje farleg. Rett etterpå såg Ivar korleis bølgene frå skipet slo inn over stranda på øya bortanfor.  

			Om ettermiddagen var Ivar og Torvald i sjøbua og såg på alle garna som var der. Torvald fortalde om det store sildefisket som var i fjorden. Han hadde to garn som han sjølv hadde laga, og dei hadde vore fulle av sild mange gonger. Då måtte mor hans vera med og dra garna, for han klarte det ikkje aleine. Han hadde 120 kroner11 i banken som han hadde fiska for. Ivar syntest Torvald var rik og ønska at det var han som kunne tena så mange pengar. 

			Det låg nokre rare garn-bur i sjøbua, med liksom ei trakt inn i begge endane. «Kva er det for noko?» spurde Ivar. «Det er krabbeteiner,» sa Torvald. Vi legg sur sild inn i dei og søkker dei ned på botnen, og så kryp krabben inn.»

			«Korleis får de krabbeteinene opp att?» spurde Ivar. Torvald syntes nok det var eit rart spørsmål. «Vi bind dei fast i lange tau med kork på, så ser vi kor dei er. Har du lyst til å sjå det, så kan vi setta dei ut i kveld?»

			Ja, det ville Ivar meir enn gjerne.

			Neste morgon var Ivar med Torvald og faren og drog teinene. Dei fekk sju krabber. Det var underlege dyr, syntest Ivar. Så 

			rart at nokon torde ta dei med hendene. Dei klørne var nok ikkje å spøka med! Når Torvald heldt ein tollepinne12 borti, kneip krabba tak i pinnen så det blei merke i det harde treet. 

			Det var meir morosamt å fiska sei, syntest Ivar. Men i dag ville ikkje fisken bita, og Torvald meinte dei burde finna på noko anna. «Kan du symja?» spurde han. Nei, Ivar kunne ikkje det. «Eg tør å stupa frå båten her, vil du sjå?» Nei, då ville heller Ivar at dei skulle ro i land. «Ja, ja, det er ikkje så bra å bada i dag heller,» sa Torvald, «for her er så fullt av raude manetar. Kjem du borti dei, så svir det verre enn om du hadde blitt brend av ein flamme!»

			Dei rodde i land, men så var det spørsmål igjen kva dei skulle finna på. 

			«Skal vi prøva kven som er sterkast?» spurde Torvald. Ivar hadde ikkje så lyst til det, men Torvald drog han med seg: «Kom hit, her er ei mjuk slette der ingen kan sjå oss. Og her slår vi oss ikkje om vi dett!» 

			Dei sto og bende og braut lenge på kvarandre. Ivar var jammen sterkare enn han sjølv visste! Men så sette Torvald krokfot på han, så han datt. 

			«Det var fusk!» sa Ivar, og det måtte Torvald innrømma. Så gjekk dei på kvarandre igjen, og dei blei hissigare og hissigare. Til slutt klarte Ivar å bryta ned Torvald, og han datt så hardt oppå han at Torvald begynte å blø neseblod. «Det var 

			ikkje meininga!» ropte Ivar. Men Torvald fauk på han igjen, og nå var det Ivar som kom under. Då dei slutta, var dei skitne og blodige begge to. 

			Dei gjekk ned i ei vik og vaska og stelte seg så godt dei kunne. Så fann Torvald ein stor stein som han baksa med heilt til han greidde å løfta han. «Klarer du dét, du?» sa han til Ivar. Og ja, Ivar klarte til slutt å løfta steinen, han òg. 

			«Vi er nok like sterke,» sa Torvald. 

			Då dei kom heim til tante Torbjørg, var Ivar redd for at ho skulle bli sint, sidan dei hadde skitna ut kleda sine. Men ho såg berre blid ut, og lånte Ivar éi av Torvalds skjorter medan den andre blei vaska. «I ettermiddag kan de vera med far i båten ut til Grønneneset og henta høy,» sa ho. 

			På den båtturen såg dei ei nise.13 Plutseleg skaut ein svart rund rygg med ein trekant på opp av vatnet og trilla rundt som eit hjul og ned igjen. Etter ei stund dukka han opp igjen lenger borte. Det såg reint nifst ut, syntest Ivar. Tenk om kvalen kom opp under båten og velta dei i sjøen alle saman! Men dei andre såg ikkje ut til å vera redde i det heile tatt. Så då var det vel ikkje farlegare for han enn for dei, tenkte Ivar. 

			Medan onkel bar høy til båten, var Ivar og Torvald oppe på eit fjell. Mellom øyene kunne dei sjå storhavet lengst ute. Der gjekk skipa når dei skulle til England og Amerika, eller Kina og Egypt! Alt var ope ut mot havet, som om ein vegg var borte i verda. 

			Det ropa nede frå båten, så dei måtte springe. «Nå skal de komma høgt på strå!» sa onkel. De skal sitta på høylasset. Men sitt no for all del stille!» sa han. Ja, Ivar hadde slett ikkje tenkt å gjera noko anna. 

			Tante hadde koka krabbe til kvelds. Ivar syntest det var ein snodig mat og hadde ikkje så lyst til å prøva seg på han. Jo, forresten, det kvite i dei store klørne kunne han eta, det smakte godt. Og av onkel fekk han noko raud rogn som òg smakte godt. Men det andre som var inne i krabbeskalet ville han ikkje ha. 

			Då dei var ferdige med maten, og Ivar skulle legga seg, kom plutseleg Torvald springande inn og ropte: «Det er sei i vika!» Då blei det liv i onkel og gutane. Dei tok med seg eit stort garn, ei not, i båten og sette det tvers over vika frå nes til nes, så seistimen blei stengd inne. Seien hoppa og spratt i vasskorpa innanfor nota, og no måtte dei trekka garnet med fisken inn til land. Dette var det morosamste Ivar hadde vore med på. Så mykje fisk! Ein halv båt full! 

			Det var sengetid for lenge sidan, men nå måtte dei reinska fisken med éin gong. For det var varmt i vêret, og fisken kunne snart bli dårleg om han ikkje blei reinska, sa onkel. Når fisken var reinska, skulle han salta og tørka han, sa han. 

			Då Ivar kom heim til mor og far neste dag, måtte han fortelja om alt han hadde opplevd på øya. Han var ikkje lite stolt. Etterpå måtte han ut og gå litt rundt på garden. Han såg etter egg som hønene hadde gøymt bort i løa, og han klatra opp i morelltreet og åt nokre bær. Ja, det var nå aller best heime likevel, tenkte han. Det siste han hugsa før han sovna om kvelden, var havgapet han hadde sett, døra ut til den ville, vide verda. 

			Hans Seland som barnebokforfattar 

			Hans Seland (1867-1949) etterlét seg eit stort forfattarskap, med bøker både for barn og vaksne. Sjølv om vaksenforfattarskapet er langt større i omfang, er det nok som barnebokforfattar Seland har sett tydelegast merke etter seg i den norske litteraturhistoria. Den mest kjende barneboka hans, Prinsesse Gullsko og systrene hennar (1901), fekk eit langt liv. Ho kom i nyutgåver både i Noreg og Sverige så seint som på 1960-talet, og ho er rekna som ein klassikar i norsk barnelitteratur. Litteraturhistorikaren Sonja Hagemann skriv at denne boka «lyser av fortellerglede» og kallar Seland «en lys og glad barnedikter». 

			Saman med fleire andre som skreiv for barn omkring 1900 – slike som Dikken Zwilgmeyer, Rasmus Løland og Gabriel Scott – var Hans Seland med og fornya norsk barnelitteratur. Medan barnebøkene tidlegare hadde vore prega av oppdragande siktemål, ofte med ei tydeleg moraliserande vaksenstemme, gav bøkene nå meir inntrykk av den måten barna sjølve såg verda på. Barneperspektivet blei viktig, og moralen skulle komma fram indirekte, som ein naturleg del av forteljinga. Raske replikkvekslingar skapte liv og røre i framstillinga, og språket blei lettare og meir munnleg. Desse ideala finn vi att i Prinsesse Gullsko og systrene hennar. 

			Hans Seland var også med og «kartla landet» for barnelesarane. Som andre barnebokforfattarar i samtida såg han det som viktig å gi realistiske bilde av kvardagslivet til norske barn. Forfattarane skreiv om barns liv på stader dei kjende frå sin eigen oppvekst, slik som Risør hos Dikken Zwilgmeyer, Høvåg hos Gabriel Scott og Ryfylke hos Rasmus Løland. Hos Hans Seland handlar det om barn frå småbrukarfamiliar i traktene rundt Flekkefjord, det miljøet han kjende frå oppveksten på garden Seland i Nes, der han sjølv dreiv eit småbruk som vaksen. Skildringane hans av bondelivet i barnebøkene gir fine inntrykk av livet på ein sørvestlandsk gard slik som det kunne vera i siste halvdel av 1800-talet, då Seland vaks opp og etter kvart fekk eigen familie. 

			Ser vi nærmare på Prinsesse Gullsko og systrene hennar, er det lett å forstå kvifor denne boka fekk mest merksemd og blei mest lesen av Selands barnebøker. Éi årsak var nok at personane og miljøet – ein familie med mor, far og tre småjenter på ein gard – var gjenkjenneleg og truverdig framstilt for lesarane, enten dei var barn som las sjølve eller vaksne som skulle lesa for dei. Ei anna og like viktig årsak må ha vore den interessevekkjande forteljemåten, som kjem så godt i møte med barns behov for det konkrete og dramatiske. Replikkane og handlinga driv forteljinga framover. Seland fører oss rett inn i situasjonane og framstiller dei mest som om vi er på teateret eller i ein film. Det er som vi høyrer dei ivrige, glade eller sinte barnestemmene stige opp frå boksidene, og noko nytt og spennande skjer stadig, midt i det kvardagslege livet. Ein del av spenninga i dei mange småforteljingane frå familiens liv ligg i at ungane og dei vaksne er så mykje i lag og opplever ting. Dei er ulike og kan støyte mot kvarandre, men dei er òg like i mykje og kan ha det morosamt og godt saman. Eit fint eksempel på alt dette finn vi i kapitlet «På isen». Her går det fort både i samtalen og på skøytene! Og kapitlet viser oss både forskjellane mellom barna og dei vaksne, og kjærleiken og samhaldet mellom dei. Når ein les om dette, er det lett å vere einig med Einar Arne, som i sin Seland-biografi karakteriserer boka som «merkeleg tidlaus». 

			Eit interessant trekk ved samspelet mellom vaksne og barn i Prinsesse Gullsko-boka, er den sterke og sjølvstendige viljen hos barna. Dei krev sin rett ut frå det dei ser som rett.  Nokre stader i boka kan vi få inntrykk av ei tid med klart streng-are oppdraging av barn enn nå, og rundt 1900 gjorde nok dei freidige barna i Prinsesse Gullsko sterkare inntrykk enn dei gjer i dag. Likevel er spenninga mellom barnas lyst og foreldras vilje noko som ein ennå legg merke til når ein les boka, ikkje minst fordi det skaper så mykje humor.  

			Prinsesse Gullsko er også ei barnebok som dreier seg om å setja seg mål og prøva å klara ting, særleg slikt som er nødvendig på ein gard. Hovudpersonen Astrid, omdøypt til «prinsesse Gullsko» av den eventyrforteljande faren, er nyfiken og lysten på å prøva slike ting som dei vaksne gjer. Fleire av forteljingane handlar nettopp om dette, og ei utviklingslinje gjennom boka er at Astrid – Gullsko – veks og blir flinkare. Frå ein vanskeleg start som fireåring, der mykje går i stå, er ho ved slutten av boka blitt nokre år eldre og flink både med mjølking, gjeting og middagskoking, og ho passar småsøskena sine. Dette kunne kanskje resultert i eit litt for prektig barnebilde, men slik blir det ikkje. Astrid kan vera temmeleg skarp i kantane når noko går ho imot, og ho greier slett ikkje alltid brasane like godt. Alt i alt leverer forfattaren eit nyansert bilde av henne. 

			Hans Seland skreiv som nemnt i ei tid der open vaksen moralisering i barnebøker var på veg ut. Det vi finn i Prinsesse Gullsko er heller det vi kan kalla ei verdinorm som indirekte går fram av handlinga og det som blir sagt av personane. Det er ingen tvil om at Seland ønskjer å framheva den store verdien i det å leva som bonde, stella skogen, dyrka jorda og halda husdyr, og ikkje minst: gjera dette også på småbruk, der ein må klara seg med ein nøktern livsstil. Eit enkelt liv i nær kontakt med naturen gir mykje tilbake. Stadig ser ein i boka korleis foreldra framhevar kor fint dei har hatt det når familien har arbeidd saman eller hatt morosame opplevingar på turar rundt garden. Og dette med familien er òg ein viktig del av verdinorma i romanen. Sjeldan har vi sett ei så fin og inderleg framstilling av familiesamhald og familiekjærleik i norsk barnelitteratur. 

			Dei andre barnebøkene til Hans Seland har komme noko i skuggen av Prinsesse Gullsko, som var eit kunstnarleg lykketreff og hadde eit langt på veg moderne formspråk. I dei andre barnebøkene er tempoet lågare og forteljingane prega av lengre sekvensar med skildring og refleksjon, noko som gjer dei meir krevjande å lesa. Men om ein tek seg tid og lærer seg å setja pris på den rolege og ettertenksame framstillinga, kan ein få fine leseopplevingar også her. Særleg to av dei andre barnebøkene til Seland er det verd å framheva: Dagros og andre dyr (1907) og Ivar den spake (1916).  

			Dagros og andre dyr er ei bok med forteljingar der vi ser verda i dyreperspektiv. Den største delen av boka handlar om livet til kyrne på ein gard. Vi følgjer dei ut på sommarbeite og ser korleis dei lever der fram til hausten. I sentrum står leiaren for flokken, Dagros. Mange barnelesarar blei i si tid kjende med denne bjøllekua, fordi Nordahl Rolfsen tok inn eit utdrag frå forteljinga om Dagros i lesebokverket sitt for folkeskulen, i utgåva frå 1907-1910.  

			Slike forteljingar der vi ser verda gjennom auga til eit dyr, og får tankar om korleis det kunne vera å sjå menneska utanfrå, frå perspektivet til eit anna levande vesen, finst det fleire av i norsk barnelitteratur. Det mest kjende eksempelet frå den tida Selands barnebøker kom ut, er Gabriel Scotts bok om ein katt, Sølvfaks som reiste ut i den vide verden (1912), som kom i ei rekke utgåver og også blei tatt inn i utdrag i Nordahl Rolfsens lesebokverk. Mikkjel Fønhus’ framstilling av slagbjørnen Rugg i Der vildmarken suser (1919), er eit anna kjent eksempel, ei dyreforteljing som opphavleg var utgitt for vaksne, men som blei barnelitteratur fordi ho slik som Sølvfaks og Dagros kom i utdrag hos Rolfsen. 

			Både Sølvfaks og Rugg fekk eit lengre liv i litteraturen enn Dagros, men Hans Seland var altså tidlegare ute med slike 
dyreforteljingar enn både Gabriel Scott og Mikkjel Fønhus. Og det kan vera verd å henta fram igjen Selands dyreforteljingar også i dag, både på grunn av det originale dyreperspektivet og på grunn av dei levande bilda av korleis husdyr på ein gard hadde det i eldre tid. 

			Ivar den spake er ei forteljingsbok for barn om oppveksten til ein gut på eit sørvestlandsk småbruk, frå han er 5-6 år og fram til han er 14. Det ligg nær å tenkja at boka har sjølvbiografiske trekk. Mellom anna finn vi igjen Hans Selands store interesse for botanikk i boka, i skildringa av korleis Ivar får interesse for kunnskap om blomar og tre gjennom ein engasjert student som besøker garden. Det viktigaste med boka er likevel det fine og innlevande portrettet av ein gut i utvikling, korleis han gradvis utvidar horisonten sin og forstår meir av verda omkring seg – ikkje minst det som har med rett og gale i samvær mellom menneske å gjera. Gjennom alt framstår Ivar som eit godt menneske, ein som søkjer det rette og vil det beste. Som i boka om prinsesse Gullsko beveger vi oss dermed nær ei idealisering av hovudpersonen, men personteikninga er likevel så nyansert og rik at boka framstår som truverdig. Og som i dei andre barnebøkene av Seland har også denne verdi som folkelivsskildring. Vi får interessante bilde av korleis det kunne vera å veksa opp for ein gut på landsbygda i Noreg i siste halvdelen av 1800-talet. 

			Samla sett kan seiast at det framleis finst skattar å oppdaga i Hans Selands barnebøker – både for barn og vaksne. Det er stor avstand mellom livet i dag og livet i den epoken Seland skriv om i barnebøkene, dei siste tiåra av 1800-talet. Dette kan skapa ei form for framandgjering for lesarar i vår tid. Men erfaringa med det framande kan også tenna ei interesse hos lesaren fordi vi blir førte inn i noko nytt og annleis. Det gjeld både framstillinga av menneska og framstillinga av korleis samfunnet dei lever i er innretta. Ved sida av erfaringa med det framande, byr Selands bøker også på mykje vi kan kjenna igjen og forstå. Vi kjenner igjen kjensler og ulike måtar å vera på og synest vi kan forstå personane, sjølv om dei finst til i ei anna tid. Og vi kan gle oss over gode forteljingar og setja pris på slikt som gjer ei forteljing spennande eller morosam.  



			August 2019

								Svein Slettan

			Hans Seland barbeint.

		


			

			
				
					1 Gulrotseng: Ein liten åker til å så gulrøter i. 

				

				
					2 Harve: Å hakke og rive opp molda i åkeren slik at ho skal bli lettare å så i. 

				

				
					3 Krekling: Plante med mørkeblå bær. 

				

				
					4 Katekisme: «Luthers lille katekisme». Ei lærebok i kristendom for barn, skriven av Martin Luther. Første gongen utgitt 1529. Brukt i konfirmasjonsførebuinga. 

				

				
					5: Heller: Fjell eller stein som ein kan stå under slik at ein får ly mot regnet.   

				

				
					6 Mjølkeholk, salt-ringje: Bøtte av tre til å ha mjølk eller salt i. 

				

				
					7  Breia høyet: Raka utover graset som er slått, så det kan tørka betre. 

				

				
					8  Skjera torv: Skjera ut stykke av ei myr, som så blir tørka og brukt til brensel. 

				

				
					9  Velling: Tjukk suppe 

				

				
					10  Taksteinbrot: bitar av takstein 

				

				
					11  Det same som ca. 9.000 kroner i dag. 

				

				
					12  Pinnar som ein legg årene mellom når ein ror. 

				

				
					13  Ein kval i delfinfamilien. 

